
Acord de la Mesa del Parlament pel qual s’aprova la versió en occità (aranès) de la Llei 17/2020, del 22 de desembre, de modificació de la Llei 5/2008, del dret de les dones a erradicar la violència masclista.

De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 26 d’octubre de 2021 ha aprovat la versió en occità, en varietat aranesa, de la Llei 17/2020, del 22 de desembre, de modificació de la Llei 5/2008, del dret de les dones a erradicar la violència masclista (202-00067/12), aprovada pel Ple del Parlament en la sessió tinguda el dia 18 de desembre de 2020 i publicada en el Butlletí Oficial del Parlament de Catalunya número 766, del 21 de desembre de 2020, i en el Diari Oficial de la Generalitat de Catalunya número 8303, del 24 de desembre de 2020, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 26 d’octubre de 2021
El secretari quart	La presidenta
Ruben Wagensberg Ramon	Laura Borràs i Castanyer


LEI 17/2020, DETH 22 DE DESEME, DE MODIFICACION DERA LEI 5/2008, DETH DRET DES HEMNES A ERRADICAR ERA VIOLÉNCIA MASCLISTA

Preambul
Era Lei 5/2008, deth 24 d'abriu, deth dret des hemnes a erradicar era violéncia masclista, siguec ua lei pionèra, frut dera participacion des organizacions feministes e es partits politics e deth bastiment de consensi. Encara aué en dia se pòt considerar era lei mès auançada en matèria de violéncia masclista en Estat espanhòu.
Eth 4 de deseme de 2018 se presentèren ena Comission d'Igualtat des Persones deth Parlament de Catalonha uns rapòrts d'avaloracion en çò que concernís as dètz ans de vigéncia dera Lei 5/2008, enes quaus s'identificauen bères mancances en sòn desplegament e se ne prepausaue era modificacion entà hèr mès ample e garantista er emparament des hemnes victimes de violéncia masclista.
De un aute costat, eth 13 de deseme de 2018 s'aprovèc en Plen deth Parlament era Mocion 32/XII, en qué era cramba se plaçaue en favor d'agranir er encastre materiau d'aplicacion dera lei nomentada entà includir-i era violéncia institucionau coma violéncia masclista.
Pendent aguesti ans, s'a produsit, ath delà, era aprobacion deth Convèni deth Conselh d'Euròpa sus era prevencion e era luta contra era violéncia envèrs era hemna e era violéncia domestica, aprovat en Istambol er 11 de mai de 2011 e ratificat per Espanha eth 2014. Aguesta lei s'inspire, principaument, en aguest convèni, que s'aplique a totes es formes de violéncia contra es hemnes e compren toti es actes de violéncia basada en genre qu'impliquen o poguen implicar damnatges o patiments de natura fisica, sexuau, psicologica o economica, includides es menaces de hèr aguesti actes, era coaccion e era privacion arbitrària de libertat, ena vida publica o privada. Ath delà, eth Convèni obligue a adoptar es mesures de besonh entà previer era violéncia contra es hemnes e dar-i responsa. En particular, sollicite qu'es mesures que se prenen s'adrecen, s'ei procedent, a toti es actors implicadi, coma es agéncies governamentaus, es parlaments e es autoritats nacionaus, regionaus e locaus, e promò era dedicacion des recorsi financèrs e umans adequadi entà aplicar corrèctament politiques integrades e mesures e programes adreçadi a previer e combàter totes es formes de violéncia includida en encastre d'aplicacion deth Convèni.
Tanben cau hèr mencion, per impacte normatiu qu'an sus aguesta lei, deth Convèni europèu entar emparament des drets umans e es libertats fondamentaus, deth 4 de noveme de 1950, e, sustot, deth Protocòl addicionau 12 d'aguest convèni, qu'establís ua proïbicion generau de discriminacion basada en principi fondamentau que totes es persones son parières deuant era lei. 
Tanben, en encastre deth Conselh d'Euròpa, s'a de hèr referéncia ath Convèni entar emparament des mainatges contra era explotacion e er abús sexuau, deth 25 d'octobre de 2007, qu'empare quinsevolha persona menora de dètz-e-ueit ans, e ath Convèni sus era luta contra eth trafic d'èsters umans, der 1 de hereuèr de 2008, qu'a per objectiu previer eth trafic d’èsters umans damb fins sexuaus o damb d’autes fins.
Tota era normativa que s'a nomentat se ve reflectida, en major o mendre mesura, en aguesta lei, qu'a era vocacion d'agranir, refortilhar e actualizar era Lei 5/2008, e tanben de protegir es drets des hemnes transgenre e cisgenre e des persones non binàries, damb era fin de respectar era diuersitat de genre. 
Deth resultat deth trabalh parlamentari e des modificacions e nauetats introdusides ne son un exemple eth tractament d'ahèrs coma era violéncia contra es hemnes ena vida politica, que pòt auer er efècte de descoratjar era participacion politica des hemnes e restringir era sua capacitat d'influéncia ena vida publica.
Ua auta nauetat ei era regulacion dera violéncia institucionau coma encastre, damb era definicion dera dilligéncia deguda e era especificacion qu'era dita violéncia se pòt causar tant per accion coma per omission.
Tanben s'introdusís era regulacion des violéncies digitaus, atengudes es nombroses agressions masclistes que se produsissen damb er usatge des hilats sociaus o de tota sòrta de dispositius electronics o digitaus, coma es suplantacions d'identitat, era publicacion de fotografies o vidèos sense consentiment, o es insults e es menaces.
Entre es modificacions mès importantes resulte significatiu er includiment d'ua definicion de consentiment sexuau, ena quau se fixe coma requisit essenciau eth besonh de volontat exprèssa.
E, fin finau, s'introdusissen modificacions en sens d'agranir es tipes de violéncia en encastre sociau e comunitari, es formes de violéncia masclista e eth besonh dera formacion de professionaus.
En çò que tanh ara estructura, aguesta lei a vint-e-sèt articles, ua disposicion addicionau e ua disposicion finau.
Article 1. Modificacion der article 2 dera Lei 5/2008 
Se modifique er apartat 2 der article 2 dera Lei 5/2008, deth 24 d'abriu, deth dret des hemnes a erradicar era violéncia masclista, que demore redigit dera manèra següenta:
«2. Es referéncies as hemnes includides en aguesta lei se compren qu'includissen as mainades e as adolescents, e, donques, tanben as hemnes, mainades e adolescents transgenre.»
Article 2. Modificacion der article 3 dera Lei 5/2008
Se modifique er article 3 dera Lei 5/2008, que demore redigit dera manèra següenta: 
«Article 3. Definicions
»As efèctes d'aguesta lei, se compren per:
»a) Violéncia masclista: violacion des drets umans a trauès dera violéncia que s'exercís contra es hemnes coma manifestacion dera discriminacion e dera situacion d'inegalitat en marc d'un sistèma de relacions de poder des òmes sus es hemnes e que, produsida per mejans fisics, economics o psicologics, includides es menaces, es intimidacions e es coaccions, a coma resultat un damnatge o un patiment fisic, sexuau o psicologic, tant se se produsís en encastre public coma en privat.
»b) Sensibilizacion: eth conjunt d'accions educatives, pedagogiques e comunicatives adreçades a generar cambiaments e modificacions en imaginari sociau que permeten auançar tara erradicacion dera violéncia masclista.
»c) Prevencion: eth conjunt d'accions adreçades a evitar o redusir era incidéncia dera problematica dera violéncia masclista per miei dera reduccion des factors de risc, e empedir-ne atau era normalizacion, e es adreçades a sensibilizar era ciutadania en sens que cap de forma ne manifestacion de violéncia non ei pas justificabla ne tolerabla.
»d) Deteccion: era metuda en foncionament de diferenti esturments teorics e tecnics que permeten identificar e hèr visibla era problematica dera violéncia masclista, autant s'apareish de forma esporadica coma de forma establa, e que permeten tanben conéisher es situacions ene quaus s'a d'intervier, entà evitar-ne eth desvolopament e era cronicitat.
»e) Atencion: eth conjunt d'accions destinades a ua persona entà que pogue superar es situacions e es conseqüéncies generades pera violéncia masclista enes encastres personaus, familhau, laborau e sociau, en tot garantir-ne era seguretat e en tot facilitar-li era informacion de besonh sus es recorsi e es procediments.
»f) Recuperacion: eth procès de desvictimizacion enes encastres afectadi, realizat pes madeishes hemnes e es sòns hilhs e hilhes. Aguest procès compòrte un cicle vitau personau e sociau dera hemna centrat en restabliment de toti es encastres damnatjats pera situacion de violéncia masclista viscuda.
»g) Apariament: eth conjunt de mesures juridiques, economiques, sociaus, laboraus, sanitàries, educatives e similares, adoptades pes diuèrsi organismes e agents responsables dera intervencion en encastre dera violéncia masclista, que contribuïssen ath restabliment de toti es encastres damnatjats pera situacion viscuda, en tot garantir er acompanhament e er assessorament de besonh.
»h) Diligéncia deguda: era obligacion des poders publics d'adoptar mesures legislatives e de quinsevolh aute orde entà actuar damb era agilitat e eficiéncia de besonh e assegurar-se qu'es autoritats, eth personau, es agents, es entitats publiques e es auti actors qu'actuen en nòm d'aguesti poders publics se comportaràn d'acòrd damb aguesta obligacion, damb vista a previer, investigar, perseguir, punir e apraiar adequadament es actes de violéncia masclista e protegir-ne es victimes.
»i) Victimizacion segondària o revictimizacion: eth mautractament addicionau exercit contra es hemnes que se tròben en situacions de violéncia masclista e es sòns hilhs e hilhes, coma conseqüéncia dirècta o indirècta des deficits quantitatius e qualitatius des intervencions amiades a tèrme pes organismes responsables, e tanben pes accions desacertades o negligents provenentes d'auti agents implicadi.
»j) Consentiment sexuau: era volontat exprèssa, emmarcada ena libertat sexuau e ena dignitat personau, que da pas ar exercici de practiques sexuaus e l'avale. Era prestacion deth consentiment sexuau s'a de hèr des dera libertat, a de demorar en vigor pendent tota era practica sexuau e ei quotada a ua persona o diuèrses persones, a ues determinades practiques sexuaus e a ues determinades mesures de precaucion, autant deuant d’un embaràs non desirat coma d'infeccions de transmission sexuau. Non i a consentiment s'er agressor cree ues condicions o se profite d'un contèxte que, dirèctament o indirèctament, imposen ua practica sexuau sense compdar damb era volontat dera hemna.
»k) Interseccionalitat o interseccion d'opressions: concurréncia dera violéncia masclista damb d'auti èishi de discriminacion, coma era origina, era color dera pèth, eth fenotipe, era etnia, era religion, era situacion administrativa, era edat, era classa sociau, era precarietat economica, era diuersitat foncionau o psiquica, es dependéncies, er estat serologic, era privacion de libertat o era diuersitat sexuau e de genre, que hè que hèsquen impacte de manèra agravada e diferenciada. Era interaccion d'aguestes discriminacions a d'èster tenguda en compde ara ora d'abordar era violéncia masclista. 
»l) Precarietat economica: era situacion d'ua persona que percep uns ingrèssi parièrs o inferiors ar indicador de renda de sufisença de Catalonha.»
Article 3. Modificacion der article 4 dera Lei 5/2008
Se modifique er article 4 dera Lei 5/2008, que demore redigit dera manèra següenta:
«Article 4. Formes de violéncia masclista
»1. Era violéncia masclista se configure per ua continuitat de situacions en qué interactuen cadua des formes de violéncia masclista damb es diferenti encastres en qué se produsissen. 
»2. Era violéncia masclista se pòt exercir de manèra puntuau o de manèra reïterada de bèra ua des formes següentes:  
»a) Violéncia fisica: compren quinsevolh acte de fòrça contra eth còs d'ua hemna, damb eth resultat o eth risc de produsir-li ua lesion fisica o un damnatge.
»b) Violéncia psicologica: compren tota conducta o omission que produsís en ua hemna ua desvaloracion o un patiment, per miei de menaces, umiliacion, vexacions, mesestima, mensprètz, exigéncia d'obediéncia o sosmission, coercion verbau, insults, isolament o quinsevolha auta limitacion deth sòn encastre de libertat. Era violéncia masclista tanben se pòt amiar a tèrme damb era menaça o era causacion de violéncia fisica o psicologica contra er entorn afectiu dera hemna, sustot es hilhs e hilhes o d'autes familhaus que i convisquen o i agen ua relacion dirècta, quan se dirigisse a afligir ara hemna. Tanben includís era violéncia ambientau, que s'amie a tèrme per miei der exercici dera violéncia sus bens e proprietats dera hemna, damb valor economica o sentimentau, o sus es animaus damb es quaus a un ligam d'afècte, damb era fin d'afligir-la o de crear un entorn intimidatòri.
»c)  Violéncia sexuau: compren quinsevolh acte qu'atempte contra era libertat sexuau e era dignitat personau dera hemna en tot crear ues condicions o en tot profitar-se d'un contèxte que, dirèctament o indirèctament, impòsen ua practica sexuau sense auer eth consentiment ne era volontat dera hemna, damb independéncia deth ligam que i age entre era hemna e er agressor o agressors. Includís er accès corporau, era mutilacion genitau o eth risc de patir-ne, eth matrimòni forçat, eth trafic de hemnes damb fin d'explotacion sexuau, eth Secutament sexuau e per rason de sèxe, era menaça sexuau, era exibicion, era observacion e era imposicion de quinsevolha practica sexuau, entre d’autes conductes. 
»d) Violéncia obstetrica e vulneracion de drets sexuaus e reproductius: consistís en empedir o dificultar er accès a ua informacion vertadèra, de besonh entara prenuda de decisions autonòmes e informades. Pòt afectar as diferenti encastres dera salut fisica e mentau, en tot includir-i era salut sexuau e reproductiva, e pòt empedir o dificultar as hemnes préner decisions sus es sues practiques e preferéncies sexuaus, e sus era sua reproduccion e es condicions en qué s'amie a tèrme, d'acòrd damb es supòsits includidi ena legislacion sectoriau aplicabla. Includís era esterilizacion forçada, er embaràs forçat, er empediment d'avortament enes supòsits legaument establidi e era dificultat entà accedir as metòdes contraceptius, as metòdes de prevencion d'infeccions de transmission sexuau e deth VIH, e as metòdes de reproduccion assistida, e tanben es practiques ginecologiques e obstetriques que non respècten es decisions, eth còs, era salut e es procèssi emocionaus dera hemna.
»e) Violéncia economica: consistís ena privacion intencionada e non justificada de recorsi entath benestar fisic o psicologic d'ua hemna e, s'ei procedent, des sòns hilhs o hilhes, en impagament reïterat e injustificat de pensions alimentàries estipulades en cas de separacion o divòrci, en hèt d'empedir era disposicion des recorsi pròpris o compartidi en encastre familhau o de parelha e ena apropriacion illegitima de bens dera hemna.
»f) Violéncia digitau: consistís enes actes de violéncia masclista e misogínia en linha cometudi, instigadi, amplificadi o agravadi, en partida o totaument, damb er usatge de tecnologies dera informacion e dera comunicacion, plataformes de hilats sociaus, webs o fòrums, corrèu electronic e sistèmes de messatgeria instantanèa e d'auti mejans semblables qu'afècten ara dignitat e es drets des hemnes. Aguesti actes causen damnatges psicologics e, tanplan, fisics; refortilhen estereotipes; damnatgen era dignitat e era reputacion; atempten contra era privadança e era libertat d'obrar dera hemna; li causen pèrtes economiques, e empedissen era sua participacion politica e era sua libertat d'expression.
»g) Violéncia de dusau orde: consistís ena violéncia fisica o psicologica, es represalhes, es umiliacions e era persecucion exercida contra es persones que sostien as victimes de violéncia masclista. Includís es actes qu'empedissen era prevencion, era deteccion, era atencion e era recuperacion des hemnes en situacion de violéncia masclista.
»h) Violéncia vicària: consistís en quinsevolh tipe de violéncia exercida contra es hilhs e hilhes damb era fin de provocar damnatge psicologic ara mair.
»3. Se compren qu'es diuèrses formes de violéncia masclista son tanben violéncia contra era hemna quan s'exercissen damb era menaça o era causacion de violéncia fisica o psicologica contra eth sòn entorn afectiu, sustot contra es hilhs e hilhes o d'autes familhaus, damb era volontat d'afligir ara hemna.»
Article 4. Modificacion der article 5 dera Lei 5/2008
Se modifique er article 5 dera Lei 5/2008, que demore redigit dera manèra següenta:
«Article 5. Encastres de violéncia masclista
»Era violéncia masclista se pòt manifestar en bèri uns des encastres següents: 
»Prumèr. Violéncia en encastre dera parelha: consistís ena violéncia fisica, psicologica, digitau, sexuau o economica exercida contra ua hemna e perpetrada per òme que n'ei o n'a estat eth consòrt o pera persona qu’a o a agut relacions similares d'afectivitat.
»Dusau. Violéncia en encastre familhau: consistís ena violéncia fisica, digitau, sexuau, psicologica o economica exercida contra es hemnes e es menors d'edat ena familha e perpetrada per membres dera madeisha familha o per membres deth nuclèu de convivéncia, en marc des relacions afectives e des ligams der entorn familhau. Includís es matrimònis forçadi. Non includís pas era violéncia exercida en encastre dera parelha.
»Tresau. Violéncia en encastre laborau: consistís ena violéncia fisica, sexuau, economica, digitau o psicologica que se pòt produsir en encastre public o privat pendent era jornada de trabalh, o dehòra deth centre e der orari establit s'a relacion damb eth trabalh. Pòt adoptar es tipes següents:
»a) Secutament per rason de sèxe: consistís en quinsevolh comportament non desirat, verbau o fisic, restacat damb eth sèxe o genre dera hemna, realizat damb era intencion o efècte d'atemptar contra era dignitat, era indemnitat o es condicions de trabalh des hemnes peth hèt d'èster-ac, en tot crear un entorn intimidatòri, ostil, degradant, umiliant, ofensiu o molèst que dificulte era sua promocion, aucupacion de foncions, accès a cargues directius, remuneracion e reconeishença professionau, en equitat damb es òmes.
»b) Secutament sexuau: consistís en quinsevolh comportament verbau, non verbau o fisic non desirat de caractèr sexuau qu'age coma objectiu o produsisque er efècte d'atemptar contra era dignitat e era libertat d'ua hemna o de crear-li un entorn intimidatòri, ostil, degradant, umiliant, ofensiu o molèst.
»c) Discriminacion per embaràs o maternitat: consistís en tot tracte desfavorable as hemnes restacat damb er embaràs o era maternitat, existent o potenciau, que compòrte ua discriminacion dirècta e ua vulneracion des drets fondamentaus ara salut, ara integritat fisica e morau e ath trabalh.
»Quatau. Violéncia en encastre sociau o comunitari: compren es manifestacions següentes:
»a) Agressions sexuaus: usatge dera violéncia fisica e sexuau contra es hemnes determinada per usatge premeditat deth sèxe coma arma entà demostrar poder e abusar-ne.
»b) Secutament sexuau.
»c) Trafic de hemnes damb fin d'explotacion sexuau e damb d'autes fins damb dimension de genre.
»d) Mutilacion genitau femenina o risc de patir-ne: includís quinsevolh procediment qu'implique o pogue implicar ua eliminacion totau o parciau des genitaus femenins o que i produsisque lesions, encara que cònste eth consentiment exprès o tacit dera hemna.
»e) Violéncia derivada de conflictes armadi: includís totes es formes de violéncia contra es hemnes que se produsissen en aguestes situacions, coma er assassinat, era violacion, er esclavatge sexuau, er embaràs forçat, er avortament forçat, era esterilizacion forçada, era infeccion intencionada de malauties, era tortura o es abusi sexuaus.
»f) Violéncia contra es drets sexuaus e reproductius des hemnes, coma es avortaments selectius e es esterilizacions forçades.
»g) Feminicidis: es assassinats e omicidis de hemnes per rason de genre, es induccions ath suicidi e es suicidis coma conseqüéncia dera pression e violéncia exercida cap ara hemna.
»h) Agressions per rason de genre. 
»i) Vexacions, tractes degradants, menaces e coaccions en espaci public.
»j) Restriccions o privacions de libertat as hemnes, o d'accès ar espaci public o as espacis privadi, o a activitats laboraus, formatives, esportives, religioses o ludiques, e tanben restriccions ara expression en libertat en çò que concernís ara sua orientacion sexuau o expression e identitat de genre, o ara sua expression estetica, politica o religiosa.
»k) Represalhes pes discorsi e expressions individuaus e collectius des hemnes que reclamen eth respècte des sòns drets, e tanben expressions e discorsi publics que fomenten, promòiguen o inciten dirèctament o indirèctament era ostilitat, era discriminacion o era violéncia cap as hemnes.
»Cincau. Violéncia en encastre digitau: violéncia masclista que se produsís enes hilats de comunicacion digitau, comprenudi coma naua agora d'interaccion, participacion e governança per miei des tecnologies dera informacion e era comunicacion. Entre d'autes practiques, includís eth cibersecutament, era vigilància e eth seguiment, era calómnia, es insults o es expressions discriminatòries o denigrants, es menaces, er accès non autorizat as equipes e compdes de hilats sociaus, era vulneracion dera privacitat, era manipulacion de donades privades, era suplantacion d'identitat, era divulgacion non consentida d'informacion personau o de contenguts intims, eth damnatge as equipes o canaus d'expression des hemnes e des collectius de hemnes, es discorsi d'incitacion ara discriminacion envèrs es hemnes, eth chantatge de caractèr sexuau per canaus digitaus e era publicacion d'informacion personau damb era intencion que d’autes persones agredisquen, localizen o assètgen a ua hemna.
»Siesau. Violéncia en encastre institucionau: accions e omissions des autoritats, eth personau public e es agents de quinsevolh organisme o institucion publica qu'agen coma finalitat retardar,  obstaculizar o empedir er accès as politiques publiques e ar exercici des drets que reconeish aguesta lei entà assegurar ua vida liura de violéncia masclista, d'acòrd damb es supòsits includidi ena legislacion sectoriau aplicabla. Era manca de diligéncia deguda, quantitativa e qualitativa, en abordatge dera violéncia masclista, s'ei coneishuda o promoiguda pes administracions o ven un patron de discriminacion reïterada e estructurau, constituís ua manifestacion de violéncia institucionau. Aguesta violéncia pòt provier d'un solet acte o practica grèu, dera reiteracion d'actes o practiques de mendra dimension que genèren un efècte acumulat, dera omission d'actuar quan se coneishe era existéncia d'un perilh reau o imminent, e des practiques o omissions revictimizadores. Era violéncia institucionau includís era produccion legislativa e era interpretacion e aplicacion deth dret qu'age per objècte o provòque aguest madeish resultat. Era utilizacion deth sindròme d'alienacion parentau tanben ei violéncia institucionau.
»Setau. Violéncia en encastre dera vida politica e era esfèra publica des hemnes: era violéncia masclista que se produsís en espacis dera vida publica e politica, coma es institucions politiques e es administracions publiques, es partits politics, es mejans de comunicacion o es hilats sociaus. Quan aguesta forma de violéncia masclista arribe as institucions politiques o es administracions publiques e ei tolerada e non sancionada, ven tanben ua forma de violéncia institucionau.
»Ueitau. Violéncia en encastre educatiu: quinsevolh tipe de violéncia que se produsís en entorn educatiu entre es membres dera comunitat educativa. Se pòt produsir entre parièrs, de major d'edat a menor d'edat o vicevèrsa. Includís eth secutament, er abús sexuau e eth mautractament fisic, sexuau, psiquic o emocionau. Entre aguestes violéncies n'i a que se produsissen per rason de genre o d'identitat sexuau.»
»Nauau. Quinsevolhes autes formes analògues qu’afècten o poguen afectar ara dignitat, era integritat o era libertat des hemnes.»
Article 5. Modificacion der article 6 dera Lei 5/2008
Se modifique er article 6 dera Lei 5/2008, que demore redigit dera manèra següenta:
«Article 6. Finalitats
»Es mesures qu'aguesta lei establís an coma finalitats: 
»a) Complir damb era diligéncia deguda es obligacions de sensibilizacion, prevencion, investigacion, atencion, emparament, recuperacion, apariament e sancion dera violéncia masclista, e tanben garantir era non repeticion e era remocion des estructures e practiques sociaus que l'originen e perpètuen, d'acòrd damb es competéncies autrejades as administracions de Catalonha.
»b) Reconéisher es drets des hemnes que patissen violéncia masclista ara atencion, era assisténcia, er emparament, era recuperacion, er apariament integrau e era garantia de non-revictimizacion.
»c) Garantir era igualtat d'oportunitats entre hemnes e òmes, era autonomia des hemnes, e era libertat e era efectivitat des drets des hemnes.
»d) Establir mecanismes entà hèr recèrca sus violéncia masclista e difóner-ne es resultats, e tanben establir mecanismes entara sensibilizacion sociau e era informacion destinada as hemnes.
»e) Dotar as poders publics de Catalonha de recorsi sufisents e d'esturments eficaci entà erradicar era violéncia masclista enes encastres preventius, educatiu, de salut, formatiu, de justícia e execucion penau, de participacion politica, des mejans de comunicacion, digitau, laborau, sociau e esportiu, e ena vida politica e era esfèra publica des hemnes.
»f) Establir eth catalòg de drets des hemnes que se tròben en situacion de violéncia masclista, exigibles deuant es administracions publiques, e tanben entàs sòns hilhs e hilhes, ath delà d'assegurar er accès gratuït des hemnes as servicis publics que s'establisquen.
»g) Garantir drets economics entàs hemnes que se tròben en situacion de violéncia masclista, damb era fin de facilitar-les eth procès de recuperacion e apariament integraus.
»h) Avalorar cada dus ans eth hilat d'atencion e recuperacion integrau entàs hemnes que patissen violéncia masclista, integrada per un conjunt de recorsi e servicis publics entara atencion, era assisténcia, er emparament, era recuperacion e er apariament integraus.
»i) Establir mecanismes entà ua intervencion integrau e coordinada contra era violéncia masclista, e crear-ne d'especifics entà abordar era violéncia de dusau orde, per miei dera collaboracion des administracions publiques de Catalonha e dera participacion des entitats de hemnes, de professionaus e d'organizacions ciutadanes qu'actuen contra era violéncia masclista.
»j) Assegurar era formacion especializada, obligatòria e periodica de toti es collectius professionaus qu'intervien ena atencion, era assisténcia, er emparament, era recuperacion e er apariament destinat as hemnes que patissen violéncia masclista, as sòns hilhs e hilhes e ath sòn entorn familhau e comunitari, e tanben espacis de reciclatge e supervision.
»k) Garantir eth principi d'adequacion des mesures, entà qu'ara ora d'aplicar-les se tengue compde des besonhs e es demandes especifiques de totes es hemnes que patissen era violéncia masclista. Eth dessenh e aplicacion des mesures a de méter en centre es drets des hemnes e a de fomentar era sua autonomia decisòria e era promocion der empoderament personau.»
Article 6. Modificacion der article 7 dera Lei 5/2008
Se modifique er article 7 dera Lei 5/2008, que demore redigit dera manèra següenta: 
«Article 7. Principis orientadors enes intervencions des poders publics
»Es poders publics de Catalonha, entà arténher es fins establides per article 6, an de seguir es critèris d'accion següents: 
»a) Eth caractèr obligatòri d'assegurar era efectivitat des drets des hemnes e d'assegurar que visquen ua vida liura de violéncies, en tot considerar era dimension des drets umans, dera qualitat democratica e dera vigéncia der estat de dret. 
»b) Eth compromís de non-discriminacion des hemnes, en tot evitar qu'es poders publics les discriminen, en tot depurar responsabilitats quan qui apertiene o trabalhe entàs administracions exercisque actes de discriminacion e en tot protegir-les deuant es discriminacions que poguen causar tresaus.
»c) Era consideracion deth caractèr estructurau e dera natura multicausau e multidimensionau dera violéncia masclista, sustot en çò que concernís ara implicacion de toti es agents responsables des sistèmes de sensibilizacion, deteccion, atencion e apariament.
»d) Era consideracion der impacte individuau ena hemna que patís era violéncia masclista dirèctament, e tanben der impacte collectiu enes autes persones que ne son coneishedores e qu'assistissen ara responsa des administracions.
»e) Era consideracion deth caractèr integrau des mesures, qu'an de tier compde de toti es damnatges qu'es hemnes e es sòns hilhs e hilhes patissen coma conseqüéncia dera violéncia masclista. Aguesti damnatges, qu'includissen era utilizacion deth sindròme d'alienacion parentau, hèn impacte ena esfèra fisica, emocionau, digitau, economica, laborau, comunitària e sociau. 
»f) Era transversalitat des mesures, de sòrta que cada poder public implicat a de definir accions especifiques e coordinades, des deth sòn encastre d'intervencion, d'acòrd damb modèls d'intervencion globau, en marc des programes quadriannaus d'intervencion integrau contra era violéncia masclista en Catalonha.
»g) Era consideracion dera diuersitat des hemnes e dera interseccionalitat. Era violéncia masclista provòque un impacte agravat e diferenciat quan concor damb d'auti motius de discriminacion, coma era origina, eth fenotipe, eth grop etnic, era religion, era situacion migratòria, era edat, era classa sociau, era discapacitacion fisica o intellectuau, er estat serologic, era toxicomania o quinsevolha auta dependéncia, era privacion de libertat, era orientacion sexuau o era identitat e expression de genre.
»h) Era consideracion que totes es mesures an de garantir que s'autrege prioritat as preocupacions, es drets, er empoderament e era seguretat des hemnes, e tanben ara sua participacion efectiva e en condicions d'igualtat ena adopcion de decisions.
»i) Era proximitat e er equilibri des intervencions en tot eth territòri, en tot assegurar ua atencion especifica enes zònes ruraus e as hemnes damb discapacitacion d'aguestes zònes.
»j) Eth compromís qu'eth bastiment des responses ara violéncia masclista s'a de hèr en tot méter es drets des hemnes en centre e en tot partir des besonhs especifics e es experiéncies des hemnes en situacions de violéncia, a compdar des metodologies e es practiques qu'era societat civiu e academica e es organizacions feministes, mès que mès, an anat definint per miei dera experiéncia.
»k) Era consideracion des vulneracions que patissen hemnes de determinadi collectius en situacions especifiques, d'acòrd damb eth capítol 5 deth títol III.
»l) Eth compromís actiu de garantir era proteccion des donades de caractèr personau des hemnes en situacion de violéncia, e tanben des autes persones implicades o des testimònis, d'acòrd damb era legislacion aplicabla. S'a de garantir egalament era proteccion des donades de caractèr personau des professionaus deth hilat que i siguen implicadi.
»m) Eth compromís actiu d'evitar era victimizacion segondària e es violéncies institucionaus contra es hemnes e es sòns hilhs e hilhes e era adopcion de mesures qu'empedisquen era reproduccion o era perpetuacion des estereotipes sus es hemnes e era violéncia masclista.
»n) Era formacion obligatòria e periodica sus perspectiva de genre, d'enfància e de diuersitat des professionaus qu'atien dirèctament o indirèctament as hemnes en situacions de violéncia, entà trabalhar prejudicis e estereotipes, e tanben era avaloracion contunhada d'aguesta a compdar d'espacis de supervision e reciclatge professionau. En cas des places publiques, se n'a de garantir era especializacion.
»o) Eth foment des esturments de collaboracion e cooperacion entre es administracions publiques entà totes es politiques publiques d’erradicacion dera violéncia masclista e, sustot, eth dessenh, eth seguiment, era avaloracion e era rendicion de compdes des mesures e des recorsi que s'an d'aplicar.
»p) Eth foment des esturments de participacion e collaboracion damb es organizacions sociaus, sustot es de hemnes, coma es conselhs de hemnes, eth movement associatiu des hemnes e es grops de hemnes apertenents a movements sociaus e sindicaus, eth dessenh, eth seguiment e era avaloracion des politiques publiques entà erradicar era violéncia masclista.
»q) Era participacion professionau e sociau, qu'implique compdar damb toti es professionaus des diferenti encastres que poguen atier era complexitat des formes de violéncia masclista e damb eth critèri e era participacion des collectius afectadi.
»r) Era rendicion de compdes annaus des administracions que dessenhen e amien a tèrme es politiques publiques d’erradicacion dera violéncia masclista, que permete d'analisar eth sòn grad d'aplicacion, era sua efectivitat e era possibilitat d'introdusir-i melhores.
»s) Era creacion periodica d'espacis d'escambi d'informacion e experiéncies entre eth sector professionau des diferenti encastres d'atencion ara violéncia masclista, eth des hemnes afectades e eth des collectius de hemnes que se dediquen ar abordatge d'aguesta.
»t) Eth besonh de velhar pera celeritat des intervencions, entà hèr possibla ua atencion adequada e evitar er increment deth risc o dera victimizacion. 
»u) Era proïbicion dera mediacion se i a implicada ua hemna qu'a patit o patís quinsevolha forma de violéncia masclista en encastre dera parelha o en encastre familhau.
»v) Era vinculacion deth Govèrn e deth conjunt des administracions catalanes damb es drets des hemnes e eth compliment deth principi d'igualtat de totes es persones que demoren en Catalonha, d'acòrd damb er article 37 der Estatut d'autonomia e es tractats internacionaus de drets umans.
»w) Eth hèt qu'es violéncies digitaus pòden amplificar era violéncia masclista e causen un impacte grèu, permanent e reïterat enes hemnes.
»x) Eth foment des esturments de sensibilizacion, prevencion e collaboracion ena formacion des professionaus, e des futurs professionaus, dera comunicacion, dera informacion e dera publicitat, sus es principis rectors d'aguesta lei, es bones practiques e es còdis deontologics entà contribuïr a erradicar era violéncia masclista.»
Article 7. Addicion d’un apartat ar article 8 dera Lei 5/2008
S’ahig un apartat, eth 5, ar article 8 dera Lei 5/2008, damb eth tèxte següent:
«5. Era adequacion der abordatge dera violéncia masclista requerís ua analisi quantitativa e qualitativa prealabla. Era obligacion ena obtencion de donades estadistiques oficiaus entara elaboracion e avaloracion des politiques publiques sus violéncia masclista s'a d'amiar a tèrme en marc dera legislacion catalana en matèria d'estadistica, sustot en çò que concernís ara regulacion deth secrèt estadistic, enes tèrmes qu'establissen era normativa catalana d'estadistica, era normativa en matèria de proteccion de donades de caractèr personau e es autes normes aplicables, sense perjudici des foncions der Observatòri dera Igualtat de Genre e deth Centre d'Estudis, Recèrca e Capacitacion sus Violéncia Masclista.»
Article 8. Addicion d'un article, eth 8 bis, ara Lei 5/2008 
S’ahig un article, eth 8 bis, ara Lei 5/2008, damb eth tèxte següent:
«Article 8 bis. Recèrca en violéncia masclista digitau
»Era recèrca en violéncia masclista digitau s'a d'orientar ara tipologia de hemnes que receben aguesta violéncia, eth tipe dera violéncia que receben, era sua freqüéncia, eth tipe de perfils que la protagonizen e que divulguen aguesti discorsi, es plataformes a on es abusi e era violéncia se debanen, er impacte d'aguesta violéncia individuaument e, tocant as drets fondamentaus des hemnes e as drets umans, era responsa policèra e judiciau, er indèx de denóncies efectivament presentades respècte ath nombre des que se poderien e s'aurien d'auer presentat, e es motius que non s'arriben a presentar o son archivades, er impacte enes persones que denóncien era violéncia exercida cap ara hemna e era responsa institucionau d'emparament d'aguestes persones.»
Article 9. Addicion d'un article, eth 8 ter, ara Lei 5/2008
S’ahig un article, eth 8 ter, ara Lei 5/2008, damb eth tèxte següent:
«Article 8 ter. Recèrca e debat public sus era violéncia masclista ena vida politica
»Era recèrca e era promocion deth debat public s'an d'orientar ath tipe de violéncies recebudes pes hemnes ena vida politica, era sua freqüéncia, es motivacions de genre, er impacte sus era sua capacitat d'influéncia, en tot includir-i era retirada dera politica o era pèrta d'oportunitats entà assumir un cargue, er impacte sus eth conjunt de hemnes dera poblacion, era responsa des institucions politiques e des partits, era responsa policèra e judiciau, e es motius deth baish indèx de denóncies. Era recèrca a de prestar atencion ara diuersitat des hemnes en politica, en tot includir-i era condicion raciau o etnica, era edat, era orientacion sexuau, era expression e era identitat de genre e era diuersitat foncionau.»
Article 10. Addicion d’un apartat ar article 9 dera Lei 5/2008
S’ahig un apartat, eth 6, ar article 9 dera Lei 5/2008, damb eth tèxte següent:
«6. Es administracions de Catalonha competentes en matèria d'educacion, comunicacion, participacion e drets dera ciutadania, eth Conselh der Audiovisuau de Catalonha e es autes administracions de Catalonha an d'incorporar recorsi formatius e pedagogics en ciutadania digitau, entà proporcionar coneishences tecniques, e tanben ua educacion en valors, que fomenten un usatge responsable, constructiu, respectuós e critic des tecnologies dera informacion e era comunicacion entà assegurar un tractament des hemnes conforme as principis e valors d'aguesta lei.»
Article 11. Addicion d’un apartat ar article 12 dera Lei 5/2008
S’ahig un apartat, eth 3, ar article 12 dera Lei 5/2008, damb eth tèxte següent:
«3. Entà combàter era violéncia masclista ei essenciau incorporar era coeducacion e era educacion afectivosexuau en tot hèr un abordatge explicit, transversau, rigorós e sistematic dera perspectiva de genre des dera educacion infantila enquia, aumens, era finalizacion dera educacion obligatòria.»
Article 12. Addicion d’un apartat ar article 15 dera Lei 5/2008
S’ahig un apartat, eth 3, ar article 15 dera Lei 5/2008, damb eth tèxte següent:
«3. S'a de garantir era formacion damb perspectiva de genre deth professorat des der inici deth sòn procès formatiu e s'a de hèr extensiva a toti es membres dera comunitat educativa.»
Article 13. Modificacion der article 17 dera Lei 5/2008
Se modifique er article 17 dera Lei 5/2008, que demore redigit dera manèra següenta:
«Article 17. Encastre der ensenhament universitari
»1. Es universitats, en marc dera sua autonomia, an d'includir contenguts formatius especifics en matèria de violéncia masclista ena prepausa des estudis des titolacions de grad, mastèr e doctorat, enes estudis que pòden auer mès impacte en compliment des objectius d'aguesta lei.
»2. Es universitats an de velhar entà que s'eliminen dera docéncia des titolacions es tèxtes e materiaus damb contenguts sexistes, violenti e discriminatòris envèrs es hemnes que contribuïssen a refortilhar estereotipes e fomenten era inegalitat de genre, a excepcion de s'er usatge d'aguesti tèxtes e materiaus a coma objectiu debater-les entà promòir eth pensament critic der alumnat. De manèra mès generau, es universitats an de formar eth professorat sus era erradicacion deth sexisme enes aules.
»3. Es universitats an d'auer protocòls entara prevencion, era deteccion, era atencion e er apariament des situacions de secutament sexuau e de secutament per rason de sèxe, e tanben des autes formes de violéncia masclista que se poguen produsir entre membres dera comunitat universitària, e an de formar adequadament en perspectiva de genre e non revictimizacion as persones qu'intervenguen enes procediments e ena instruccion d'expedients informatius o disciplinaris derivadi dera aplicacion deth protocòl. Es universitats an d'elaborar periodicament un rapòrt d'avaloracion, qu'an de sométer as administracions competentes en politica universitària e en politiques d'igualtat de genre, en tot complir estrictament era normativa de proteccion de donades de caractèr personau.
»4. Es universitats an de dotar es sues unitats o observatòris d'igualtat des recorsi umans e materiaus adaptadi entà complir es foncions de prevencion, deteccion, atencion e apariament, e tanben entà proporcionar, en encastre des sues competéncies, servicis d'acompanhament as hemnes dera comunitat universitària qu'an patit o patissen violéncia masclista.
»5. Eth Govèrn, coma mesura d'apariament e en marc dera normativa en vigor, a de garantir era gratuïtat dera matricula des titolacions de grad as estudiantes qu'acrediten documentaument era condicion de victima de violéncia masclista en encastre dera parelha, e tanben as hilhs e hilhes que ne depenen.
»6. Es universitats, es autoritats e es organismes publics competents en politica universitària an d'establir mecanismes compensatòris en calcul dera elegibilitat, dera durada des ajudes de recèrca, es bèques o es contractes, deth temps limit entara obtencion d'un títol o des procèssi d'avaloracion de merits e d'antiquitat deth conjunt deth personau, entà qu'es periòdes en qué s'age patit ua situacion de violéncia masclista non penalizen era trajectòria academica o professionau des hemnes.
»7. Es universitats an d'adoptar mecanismes de cooperacion interinstitucionau entà garantir era coordinacion des respectius protocòls d'abordatge dera violéncia masclista enes situacions qu'era victima e er agressor apertienen a dues universitats diferentes e entà partejar era informacion.
»8. Es universitats s'an de dotar de mecanismes de cooperacion institucionau entà facilitar eth cambiament gratuït d'universitat as estudiantes de grad victimes de violéncia masclista e as hilhs e hilhes que ne depenen en cassi de violéncia en encastre dera parelha, e tanben as estudiantes qu'an patit secutament sexuau, per rason de sèxe, d'orientacion sexuau, d'identitat de genre o d'expression de genre.»
Article 14. Modificacion der article 19 dera Lei 5/2008
Se modifique er article 19 dera Lei 5/2008, que demore redigit dera manèra següenta:
«Article 19. Formacion de professionaus
»1. Eth Govèrn a de garantir que s'amie a tèrme era formacion contínua e especializada de capacitacion de toti es professionaus que trabalhen ena prevencion, era deteccion, era atencion, era assisténcia, era recuperacion e er apariament en situacions de violéncia masclista.
»2. Eth Govèrn a de promòir era formacion especifica d'especializacion e capacitacion deth personau inspector de trabalh e deth personau judiciau e non judiciau ath servici dera Administracion de justícia, deth personau des còssi de seguretat, deth personau der Institut de Medecina Legau e Sciéncies Forenses de Catalonha adscrit as unitats d'avaloracion forensa integrau, deth personau de toti es servicis dera Secretaria de Mesures Penaus, Reinsercion e Atencion ara Victima, e dera Fiscalia en Catalonha qu'intervenguen enes procèssi judiciaus restacadi damb era violéncia masclista. S'a de garantir des des prumères accions en procediment judiciau era especializacion des mètges forenses, qu'an de formar part des unitats d'avaloracion forensa integrau.
»3. Es collègis professionaus, es organizacions sindicaus e empresariaus e es administracions publiques competentes an d'assegurar qu'era formacion e era capacitacion especifica a qué hè referéncia aguest article s'incorpòren enes programes de formacion corresponents.
»4. Era formacion a d'includir programes de supòrt e suenh des professionaus implicadi en tractament dera violéncia masclista entà previer e evitar es risqui laboraus associadi ad aguesta activitat professionau. S'a de garantir a toti es professionaus damb independéncia deth tipe de vinculacion qu'agen damb era administracion competenta.
»5. Enes corsi de formacion a qué hè referéncia aguest article s'i an d’includir era perspectiva de genre, es motius estructuraus e sociaus dera violéncia masclista, es sues caracteristiques, motius, efèctes e conseqüéncies, e era interseccion de d'autes identitats damb era violéncia masclista.»
Article 15. Modificacion der article 29 dera Lei 5/2008
Se modifique er article 29 dera Lei 5/2008, que demore redigit dera manèra següenta:
«Article 29. Subvencions a empreses
»1. Es bases des subvencions qu'agen coma beneficiàries empreses damb ua plantilha parièra o superiora a vint-e-cinc persones an d'includir era obligacion, damb er acòrd des agents sociaus, d'indicar es mejans qu'utilizen entà previer e detectar cassi de secutament sexuau e de secutament per rason de sèxe enes sòns centres de trabalh e entà intervier-i, e an d'auer protocòls d'abordatge e prevencion deth secutament sexuau e per rason de sèxe.
»2. Era manca d'utilizacion o era utilizacion indeguda des mejans a qué hè referéncia er apartat 1 son ua causa de non concession o, s'ei procedent, de revocacion dera subvencion.»
Article 16. Addicion d’un capítol ath títol II dera Lei 5/2008
S’ahig un capítol, eth 8, ath títol II dera Lei 5/2008, damb eth tèxte següent:
«Capítol 8. Partits politics
»Article 29 bis. Partits politics
»1. Es partits politics an d'auer un plan d'igualtat intèrn e un protocòl entara prevencion, deteccion e accion deuant era violéncia masclista qu'exercisquen, laguens o dehòra dera organizacion, afiliadi o simpatizants, o ben persones que sense èster-i afiliades agen un cargue de representacion o agen estat designades entà ua foncion especifica, damb independéncia deth nivèu jerarquic o deth cargue public qu'aucupen.
»2. Es partits politics an d'assegurar era independéncia e era expertesa en violéncia masclista des persones qu’amien era investigacion, garantir era diligéncia deguda, adoptar es mesures cautelares de besonh, proporcionar servicis d'assessorament e d'acompanhament as victimes e preveir es mesures d'apariament adequades.
»3. Es partits politics an d'incorporar era proïbicion de hèr actes de violéncia masclista enes sues normes intèrnes e enes programes d'acuelhuda de naues persones afiliades, e an d'adoptar es mesures de suspension o expulsion dera militància corresponentes pera comission d'aguesti actes.
»4. Es partits politics an de difóner eth sòn protocòl entara prevencion, deteccion e accion deuant era violéncia masclista, hèr accions de sensibilizacion des sòns membres, e avalorar e revisar periodicament eth foncionament e era aplicacion des procediments qu'establís eth protocòl.»
Article 17. Addicion de quate apartats ar article 31 dera Lei 5/2008
S’ahigen quate apartats, deth 4 ath 7, ar article 31 dera Lei 5/2008, damb eth tèxte següent:
«4. Er abordatge dera violéncia masclista a de procurar eliminar es factors psicologics, juridics, sociaus, economics e comunitaris qu'empedissen era formulacion dera denóncia de violéncia masclista.
»5. Era avaloracion deth risc per part dera Policia dera Generalitat - Mossos d'Esquadra a d'èster individualizada e adaptada ath tipe de violéncia concrèta. Era avaloracion deth risc s'a de basar en informacion sus era percepcion subjectiva de risc dera madeisha hemna; era relacion de poder, afectiva, de dependéncia emocionau o economica entre aguesta e er agressor; era durada e eth tipe des violéncies patides; eth supòrt familhau e comunitari dera hemna; era existéncia de procediments judiciaus en cors entre andús, e era existéncia de factors de vulnerabilizacion e d'empoderament dera hemna. Era avaloracion deth risc a d'includir eth risc patit pes hilhs e hilhes dera hemna.
»6. Quan ua hemna vage a un comissariat entà hèr ua denóncia coma conseqüéncia d'auer viscut quinsevolha des manifestacions dera violéncia masclista, es agents dera Policia dera Generalitat - Mossos d'Esquadra an de requerir ath collègi d'avocats era preséncia d'un letrat entà garantir era assisténcia letrada des deth moment iniciau dera denóncia.
»7. S'a de crear un esturment d'avaloracion de risqui, en tot includir-i eth risc entàs hilhs e hilhes dera hemna, entà èster utilizat pes mètges forenses e pes unitats d'avaloracion forensa integrau. Enes unitats d'avaloracion forensa integrau i a d'auer necessàriament professionaus der encastre dera familha qu'avaloren es risqui entàs menors deth regim de visites e custòdia que s'establisque, tanplan damb caractèr preventiu.»
Article 18. Modificacion der article 33 dera Lei 5/2008
1. Se modifique era letra f der apartat 2 der article 33 dera Lei 5/2008, que rèste redigida dera manèra següenta:
«f) Eth rapòrt der Institut Catalan des Hemnes. Ath delà, er Institut Catalan des Hemnes tanben a de hèr public de manèra oficiau, cada 31 de deseme e 30 de junh, eth nombre de hemnes que son victimes de violéncia masclista e qu'aurien d'accedir ath servici de recuperacion e apariament. Aguestes donades an d'èster es acumulades des dera madeisha data der an anterior e son es que s'an d'utilizar entà calcular eth minim impòrt dera partida pressupostària a qué hè referéncia er apartat 2 bis dera disposicion addicionau prumèra.»
2. S'ahig un apartat, eth 4, ar article 33 dera Lei 5/2008, damb eth tèxte següent:
«4. As efèctes der accès as drets d'atencion e recuperacion des mainatges e adolescents, a compdar des setze ans non cau pas eth consentiment des progenitors o tutors legaus.»
Article 19. Modificacion der article 46 dera Lei 5/2008
Se modifique er article 46 dera Lei 5/2008, que demore redigit dera manèra següenta:
«Article 46. Renda garantida de ciutadania, ajudes economiques e d’autes prestacions
»1. Entà favorir era autonomia des hemnes que siguen en situacions de violéncia masclista e as efèctes deth dret a percéber era renda garantida de ciutadania, s'an de préner en compde exclusivament es ingrèssi e es rendes individuaus de cada hemna, a condicion que se complisquen es requisits qu'establís era Lei 14/2017, deth 20 de junhsèga, dera renda garantida de ciutadania.
»2. Entara determinacion dera caréncia de rendes entà accedir as ajudes economiques qu'establís aguesta lei, s'a de tier compde exclusivament des ingrèssi e es rendes individuaus de cada hemna, e non computen pas es ingrèssi provenenti de prestacions economiques, publiques o privades, d'urgéncia peth hèt d'auer era condicion de victima de violéncia masclista enes encastres dera parelha o era familha, d'acòrd damb es articles 7.e e11.d deth Decrèt 55/2020, deth 28 d'abriu.
»3. Es hemnes victimes de violéncia masclista an, en çò que concernís as prestacions d'urgéncia sociau, es drets que reconeish er article 30 dera Lei 13/2006, deth 27 de junhsèga, de prestacions sociaus de caractèr economic.
»4. Eth Govèrn pòt concedir prestacions economiques extraordinàries as hemnes qu'an patit violéncia masclista, identificada per quinsevolh des mejans qu'establís er article 33. Aguestes prestacions s'an de destinar a palliar situacions de besonh personau que siguen valorables e verificables, damb eth rapòrt prealable des organismes competents sus era inexisténcia o era insufisença des ajudes ordinàries entà corbir aguesti supòsits.»
Article 20. Modificacion der article 55 dera Lei 5/2008
Se modifique er apartat 1 der article 55 dera Lei 5/2008, que demore redigit dera manèra següenta: 
«1. Eth servici d'atencion telefonica especializada ei un servici universau gratuït d'orientacion e assessorament immediat que proporcione atencion e informacion integrau sus es recorsi publics e privadi ara man de totes es persones as quaus ei aplicabla aguesta lei.»
Article 21. Modificacion der article 68 dera Lei 5/2008
Se modifique er article 68 dera Lei 5/2008, que demore redigit dera manèra següenta:
«Article 68. Mon rurau
»Es servicis d'atencion, assisténcia e emparament qu'establís eth títol III an de facilitar er accès des hemnes provenentes deth mon rurau e de zònes de mau accès a centres que pòden èster luenh des sòns lòcs d'origina e residéncia, en tot aplicar critèris de maxima proximitat ara sua residéncia e en tot garantir-ne er anonimat.»
Article 22. Modificacion der article 69 dera Lei 5/2008
Se modifique er article 69 dera Lei 5/2008, que demore redigit dera manèra següenta:
«Article 69. Vielhesa
»Eth Govèrn a de promòir estrategies eficaces de sensibilizacion destinades ath collectiu de hemnes granes, entà que coneishen es recorsi e es estrategies entà afrontar es violéncies contra es hemnes e poguen adoptar posicions actives deuant d’aguestes situacions, per çò qu’a de facilitar informacion especifica de violéncia masclista en hemnes granes.»
Article 23. Modificacion der article 70 dera Lei 5/2008
Se modifique er article 70 dera Lei 5/2008, que demore redigit dera manèra següenta:
«Article 70. Hemnes transgenre e diuersitat de genre
»1. Totes es mesures e era reconeishença de drets qu'aguesta lei soslinhe an de respectar era diuersitat de genre.
»2. Es hemnes transgenre que non an era mencion de sèxe enregistrada coma hemna ena documentacion oficiau s'equiparen, as efèctes d'aguesta lei, as autes hemnes qu'an patit violéncia masclista ena mesura que se reconeishen coma hemnes.»
Article 24. Addicion d'un article, eth 76 bis, ara Lei 5/2008
S’ahig un article, eth 76 bis, ara Lei 5/2008, damb eth tèxte següent:
«Article 76 bis. Responsabilitat des administracions derivades dera revictimizacion e des violéncies institucionaus
»1. Es diferenti grads de responsabilitat des administracions derivades dera revictimizacion e des violéncies institucionaus depenen dera intensitat dera accion dera Administracion e der impacte negatiu e es risqui que provòque enes drets fondamentaus des hemnes.
»2. Era responsabilitat pes accions des administracions competentes compren, ath delà dera sua responsabilitat patrimoniau, era responsabilitat disciplinària deth personau qu'actue, sigue foncionariau o laborau, d'acòrd damb çò qu'establissen era Lei der Estat 40/2015, der 1 d'octobre, de regim juridic deth sector public, e era Lei 26/2010, deth 3 d'agost, de regim juridic e de procediment des administracions publiques de Catalonha.
»3. Enes procediments administratius en qué calgue prononciar-se sus era responsabilitat des administracions per violéncia institucionau envèrs ua hemna o un grop de hemnes, an era consideracion de part interessada es entitats, associacions e organizacions legaument constituïdes qu'agen entre es sues fins era defensa e era promocion des drets des hemnes, e tanben es sindicats e es associacions professionaus. Aguest reconeishement ei condicionat ath consentiment des hemnes afectades, sense perjudici de çò qu'establís er article 12.3 dera Lei organica 3/2007, deth 22 de març, entara igualtat efectiva de hemnes e òmes, o era norma que la substituïsque, damb relacion as litigis sus secutament sexuau e secutament per rason de sèxe que se produsisquen.
»4. Es administracions publiques de Catalonha an d'aufrir supòrt as hemnes que decidisquen iniciar un procediment de reclamacion de responsabilitat.
»5. Es administracions publiques de Catalonha an d'elaborar un modèl d'atencion qu'age coma fin establir eth marc dera sua accion entà garantir que non s'amie a tèrme era victimizacion segondària des hemnes. Eth modèl d'atencion s'a de desplegar per miei d'un protocòl, qu'ei eth document qu'arremasse es aspèctes tecnics e organizatius de besonh entà implantar-lo. Er apariament pes actes de violéncia institucionau compren era anullacion der acte, a condicion que sigue possible e non revictimize era hemna, e era revision dera practica que dèc lòc ara violéncia institucionau.
»6. Es administracions publiques de Catalonha an d'efectuar annaument avaloracions de victimizacion des hemnes e des sòns hilhs e hilhes includidi enes circuits d'abordatge dera violéncia masclista, en tot includir-i es procèssi judiciaus. Eth resultat d'aguestes avaloracions s'a d'exposar en Parlament de Catalonha e s'a de publicar entà que sigue coneishut pera societat civila. Atau madeish, s'a de comunicar ath Conselh Generau deth Poder Judiciau, era Fiscalia Generau der Estat e eth Ministèri de Justícia s'es avaloracions afècten as sòns encastres de competéncia.»
Article 25. Addicion d'un article, eth 76 ter, ara Lei 5/2008
S’ahig un article, eth 76 ter, ara Lei 5/2008, damb eth tèxte següent:
«Article 76 ter. Responsabilitat des administracions e des institucions politiques derivada dera violéncia contra es hemnes en politica
»1. Totes es administracions e institucions politiques an d'incorporar coma estandard de conducta era proïbicion de quinsevolha sòrta de violéncia masclista, en tot includir-i es discorsi sexistes e misogins e eth lenguatge ofensiu envèrs es hemnes e eth secutament psicologic o sexuau, per rason de sèxe, d'orientacion sexuau o d'identitat o expression de genre, e an d'establir es sancions corresponentes en sòn regim disciplinari. Aguestes sancions an d'èster mès grèus en cas de discriminacion multipla.
»2. Totes es administracions e institucions politiques an d'auer un protocòl entara prevencion, deteccion e accion deuant es situacions de violéncia masclista. Aguest protocòl a d'includir es mesures cautelares e es mesures d'apariament adequades. S'a d'assegurar era independéncia e era expertesa en violéncia masclista des persones que condusissen era investigacion e s'an de proporcionar servicis d'assessorament e d'acompanhament as victimes.
»3. Totes es administracions e institucions politiques an d'impartir formacion obligatòria en matèria d'igualtat de genre e violéncia masclista, autant ath sòn personau coma as persones qu'aucupen cargues d'eleccion publica o de designacion.»
Article 26. Addicion d’un apartat ara disposicion addicionau prumèra dera Lei 5/2008  
S’ahig un apartat, eth 2 bis, ara disposicion addicionau prumèra dera Lei 5/2008, damb eth tèxte següent:
«2 bis. Era lei de pressupòsti dera Generalitat a de consignar ua partida pressupostària especifica entà finançar era atencion, recuperacion e apariament as hemnes qu'an patit violéncia masclista. Aguesta partida a de preveir, aumens, es recorsi sufisents entà atier toti es cassi, d'acòrd damb era darrèra donada publicada per Institut Catalan des Hemnes.»
Article 27. Addicion de dues disposicions addicionaus ara Lei 5/2008
S’ahigen dues disposicions addicionaus, era tretzau e era catorzau, ara Lei 5/2008, damb eth tèxte següent:
«Tretzau. Convèni damb es plataformes intermediàries d'Internet
»Eth Govèrn, damb era participacion e intervencion deth Conselh der Audiovisuau de Catalonha en tot aquerò qu'afècte as servicis de comunicacion audiovisuau e as plataformes d'escambi de vidèos, a d'impulsar un convèni damb es principaus plataformes intermediàries d'Internet entà establir un ligam permanent entre eth Departament d'Interior, er Institut Catalan des Hemnes e d'auti organismes apertienti entà trabalhar en establiment de critèris e mecanismes agils e urgents de denóncia e retirada de contenguts restacadi damb era violéncia masclista digitau, era ostilitat e es discriminacions envèrs es hemnes, e eth discors d'incitacion ar òdi, e tanben mecanismes agils e urgents d'emparament e de justícia restauradora entàs victimes de violéncia digitau. Eth Conselh Nacionau des Hemnes de Catalonha a d'èster consultat entar establiment d'aguesti critèris.
«Catorzau. Consignacion de recorsi enes pressupòsti des administracions publiques
»Es pressupòsti dera Generalitat e des administracions locaus catalanes an de consignar es recorsi de besonh entà garantir es objectius d’aguesta lei.»
Disposicion addicionau. Efèctes des precèptes que compòrten despenes damb cargue as pressupòsti dera Generalitat
Es precèptes d'aguesta lei que compòrten despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d'aguesta lei.
Disposicion finau. Projècte de lei d'atencion as hilhs e hilhes des hemnes victimes de violéncia masclista
Eth Govèrn a de presentar, en termini de nau mesi, un projècte de lei entà adaptar er ordenament juridic ara necessària garantia d'atencion as hilhs e hilhes de hemnes victimes de violéncia masclista sense besonh de procediments judiciaus dubèrti, e tanben, en cas des menors d'entre catorze e setze ans, en çò que concernís ath consentiment des progenitors o tutors legaus. Pendent aguest termini eth Govèrn a de garantir era dita atencion.

